
呂祖全書卷十三


清微三品經序

清微《三品》，呂祖所演也。江夏諸生顧行恕，與同學宋體誠，並吳一恕、喬以恕、恭恕等友善，相約請乩，敦延呂祖久矣。以恕善撫琴，一日操絃，曲將終而仙降，叩之則呂祖也。觀其詩意飄然，脫屣塵垢，運筆如飛，試以事輙驗，群相驚服，無何遂有闡演《三品》之諭，即於宋氏樓頭開演。一時嚮道而至者，郡諸生魯思恕，於慎恕，耶律盡恕，同學楊傳恕，漢陽諸生傅敬恕，江邑諸生殷由恕、同恕，與其弟為恕，先後群集，復有魯循恕、王遵恕、馬慕恕、安依誠諸人，左右之。尋因宋樓狹隘，復遷喬宅。然演典重務，雲軿尊嚴，住宅囂塵，慮有褻越，爰卜壇於城東北隅，得西陵陳太史大章舊宅。陳與殷故姻戚，聞其事，欣然樂施，即以原鏹為助，建資而皈依焉。一時會中，若安恒恕、李務恕、宋真恕、王醒恕、錢能恕、陳崇誠等，莫不爭先解捐，鳩工庀材，不一載而殿閣次第告成，所謂「涵三宮」是也。演上卷時，規條未備。至移壇於宮，始制規例：有供職演壇者，有皇壇誦經者，有司疏奏者，有校字義者，有侍香燭給孤貧者，恪遵職事。自壬午迄甲申，靈文始就。原鑴梵板二副，一送武當山，一貯本宮。壬辰鑴印完備，天工大竣。嗣是仙經彌布，莫不奉為典型。自上元孫公守恕後，改鑴便函者，不一而足。昔佛語舍利弗：「如是妙法，諸佛如來時乃說之，能此未曾說，以說時未至故。」孔子曰：「時止則止，時行則行。動靜不失其時，其道光明。」信乎仙佛談經，聖賢立教，皆不外於時也。余懼《三品》始事諸善信，歷時久遠，而其姓字或淹沒無傳也。故詳述之，以冠經首。沙羡一行子黃誠恕謹序。

